
Arartekoaren 2022R-2204-21 Ebazpena, 2022ko otsailaren 24koa. Horren bidez, 

Eusko Jaurlaritzako Segurtasun Sailari gomendatzen zaio aztertzeko lan-poltsa bat 

sortzeko deitutako hautaketa-prozedura. 

 

 

Aurrekariak 

 

1. Pertsona batek Arartekoari eskatu zion esku hartzeko Polizia eta Larrialdietako 

Euskal Akademiako zuzendari nagusiaren 2021eko uztailaren 19ko ebazpen 

baten bitartez udaltzaingoko bitarteko agenteen lan-poltsa bat sortzeko 

deitutako hautaketa-prozeduran (ebazpen hori 2021eko abuztuaren 18an 

argitaratu zen Euskal Herriko Agintaritzaren Aldizkarian). 

 

Kexa-idazkian adierazi bezala, kexagilea ez zegoen ados Hizkuntzen Europako 

Erreferentzia Marko Bateratuko B-2 mailaren, edo hizkuntza eskakizunen edo 

titulu baliokideen araberako euskararen ezagutza egiaztatu behar izanarekin, 

deialdi horrek onarpen-baldintzen artean jasotzen zuen bezala. 

 

Pertsona horrek adierazi zuen 2020. urtean deitutako hautaketa-prozedura 

gainditu zutenekin eratutako EAEko udaltzaingoko bitarteko agenteen lan-

poltsa subsidiarioan egon dela7, eta prozedura hartan ez zela eskatu hizkuntza-

akreditazio hori. 

 

Horrez gain, adierazi zuen aipatutako poltsan egoteagatik udal batentzat lan 

egin zuela eta, beraz, azterketa guztiak eta bidezko trebakuntza-ikastaroa 

gainditzeaz gain, eginkizun poliziala bete izana frogatu zezakeela. 

 

Hala ere, azken deialdian, sartzeko hautaketa-prozeduran ez bezala, aurrean 

aipatutako baldintza ezarri zen, eta ondorioz ezin izan zuen parte hartu eta, 

azken batez, orain arte egin ahal izan dituen eginkizunetan jarraitzea eragotzi 

zioten, ezin baitzuen egon lan-poltsa berrian, hau da, bera bazegoen aurreko 

poltsaren ordez sortuko den poltsan. Bere ustez baldintza horrek kargu eta 

eginkizun publikoetara gainerako herritarren aukera berekin heltzeko daukan 

eskubideari erasaten zion. 

 

2. Arartekoak idazkia bidali zuen Segurtasun Sailera informazioa eskatzeko kexan 

azaldutakoari buruz eta hautaketa-prozeduraren deialdiaren oinarri juridikoei 

buruz. 

 

Segurtasun Sailaren erantzuna txostena izan zen; bertan deialdia oso-osorik 

berresten zuen. 

 

                                                 
7 Ebazpena, 2019ko abenduaren 20koa, Polizia eta Larrialdietako Euskal Akademiako zuzendari nagusiarena, 

Euskal Autonomia Erkidegoko polizia kidegoetako (Ertzaintza eta Udaltzaingoa) Oinarrizko Eskalako agente 

kategorian txanda irekian sartzeko hautaketa prozedurarako deialdia egiten duena. 

Bi dokumentu horietan adierazitako gogoetak eta argudioak ebazpen honen 

ondoko apartatuetan azalduko dira. Beraz, ez ditugu hemen xehatuko. 

 

 

Gogoetak 

 

1. Kexa hau eragin duen hautaketa-prozeduraren deialdiaren ebazpenean 

xedatzen da horren helburua dela EAEko udaltzaingoetan aldi batez lan egingo 

duten bitarteko agenteen lan-poltsa sortzea (Oinarrizko Eskala, C-1 taldea). 

 

Deialdiaren bigarren oinarrian prozeduran parte hartzeko baldintzak ezartzen 

dira; honako hau dio euskararen ezagutzari buruz: 
 

“Prozeduran parte hartu nahi duten pertsonek, onartuak izateko, baldintza hauek guztiak bete 

beharko dituzte: 

 

(…) 

 

g) Euskararen ezagutza egiaztatuta izatea Europako Kontseiluak onartutako Hizkuntzen 

Europako Erreferentzia Marko Bateratuko B-2 mailan; edo hizkuntza-eskakizunak edo titulu 

baliokideak egiaztatuta izatea, Euskararen jakite-maila egiaztatzen duten tituluak eta 

ziurtagiriak baliokidetu eta Hizkuntzen Europako Erreferentzia Marko Bateratuko mailekin 

parekatzeari buruzko azaroaren 9ko 297/2010 Dekretuaren arabera (2010eko azaroaren 15eko 

EHAA, 219. zk.). 

 

Agiri bidezko egiaztapena baino ez da onartuko. Hautaketa-prozeduran ez da euskararen 

ezagutza egiaztatzeko probarik egingo. 

 

Ez da beharrezkoa izango Euskara Tituluen eta Ziurtagirien Erregistro Bateratuan jasota dauden 

datuak egiaztatzea (ETZEB). Prozesu honetan parte hartzeak berekin dakar Polizia eta 

Larrialdietako Euskal Akademiari zalantzarik gabeko baimena ematea datu horiek erregistro 

horretan kontsultatzeko. 

 

Euskara Tituluen eta Ziurtagirien Erregistro Bateratuan (ETZEB)) jasota ez dauden titulazioak; 

egiaztatu eta eskabidean aurkeztu beharko dira, eta pdf formatuko artxibo baten bidez sartu. 

 

(…)” 

 

2. Deialdirako ezarritako arauak kontuan hartuz, Arartekoak Segurtasun Sailera 

bidali zuen informazio-eskaeraren muina aplikatzen diren lege-xedapenak 

aztertzea izan zen. Horrez gainera, zenbait gogoeta egiten ziren gaiaren 

mamiaren tratamenduaz. 
 

2.1. Euskal Autonomia Erkidegoko Poliziari buruzko Legearen 42.1 artikuluan8 

honako hau ezartzen da: “Euskal Autonomia Erkidegoko poliziakidegoetako 

hizkuntzanormalizazioa egiteko, kontuan hartuko da Euskal Autonomia 

Erkidegoko administrazio publikoetako enplegatuei aplikatzen zaizkien 

arauetan xedatutakoa.” 

 

                                                 
8Euskal Autonomia Erkidegoko Poliziari buruzko Legearen Testu Bategina, uztailaren 22ko 1/2020 Legegintzako 

Dekretuaren bidez onetsitakoa. 

Horrekin loturik, Euskal Funtzio Publikoaren Legearen 97. eta 98. artikuluek9 

ondorengo derrigortasunak biltzen dituzte lanpostuen hizkuntza eskakizunei, 

derrigortasun data bat esleitu izanari eta horren tratamenduari dagokienez: 
 

97. artikulua 

 

“(…) Hizkuntz-eskakizunak zehaztuko ditu lanpostua betetzeko eta hor lan egiteko beharrezko 

diren euskerazko hizkuntz gaitasun-mailak. Hizkuntz eskakizuna aginduzko ez den artean, 

euskeraz jakiteari, bai lanpostuak betetzeko eta kanpoko aukeraketak egiteko, merezimendu 

gisa·eman beharko zaion balioa zehazteko soilik izango da. 

 

Hizkuntz eskakizuna aginduzko izaten hasten den egunetik aurrera, lanpostu bakoitzera iritsi 

eta hori betetzeko ezinbestekoa izango da hizkuntz eskakizuna betetzea.(…) 

 

98. artikulua 

 

“Euskal Administrazio Publikoen zerbitzuan sartzeko baztertze-indarreko saiotarako deietako 

edukia berritan sartutako langilez bete beharreko lanpostuei izendatutako hizkuntz eskakizunei 

egokituko zaie. 

 

Gorago esandakoetarako, lantoki baterako deia izatearen arrazoia hizkuntz eskakizuna 

nahitaezkoa duen lanpostua bada, sartzeko bete beharrekoa izango da hori. (…) 

 

Baztertze-indarreko saioetan inolako hizkuntz eskakizunik bete beharrik izango ez balitz, 

euskeraz jakitea merezimendutzat hartuko da.” 

 

Antzerako xedapenak aurkitu daitezke 86/1997 Dekretuan, apirilaren 15ekoa, 

Euskal Autonomia Erkidegoko herri administrazioetan euskararen erabilerari 

buruzko normalizazio prozesua arautzen duena. 

 

Beraz, hizkuntza-eskakizuna egiaztatu beharra ezarrita duten lanpostuetan 

hizkuntza-eskakizuna egiaztatuta duten pertsonek jardun behar dute; aldiz, 

hizkuntza-eskakizuna ezarrita ez duten lanpostuetan jarduteko ez da egiaztatu 

beharko ezer. 

 

2.2. Administrazio publikoetako lanpostuak eskuratzeko eta haietan jarduteko 

baldintzak administrazioek berek argitaratzen dituzten lanpostuen zerrendetan 

zehazten dira. Baldintza horietako bat lanpostuak ezarrita daukan hizkuntza-

eskakizuna da; kasu batzuetan hori egiaztatzeko derrigortasun-data ere 

ezartzen da. 

 

Kexa hau eragin duen hautaketa-prozeduraren ondorioz sortuko den lan-

poltsaren bitartez zenbait udalerritan beteko diren behin-behineko udaltzain-

lanpostuetako batzuek ez dute ezarrita hizkuntza-eskakizunaren 

derrigortasun-data. 

 

Beraz, lanpostu horietan hizkuntza-eskakizuna ez da nahitaez egiaztatu behar, 

eta horregatik egiaztatuta ez duten pertsonek bete ditzakete. 

 

                                                 
96/1989 LEGEA, uztailaren 6koa, Euskal Funtzio Publikoari buruzkoa. 

2.3. Euskal Autonomia Erkidegoko polizia kidegoetako (Ertzaintza eta 

Udaltzaingoa) Oinarrizko Eskalako agenteen kategorian sartzeko 2020ko, 

2021eko10 eta 2022ko11 deialdietan ez zen eskatzen egiaztatzeko maila 

jakineko euskara-ezagutzarik parte hartzeko. 

 

Hori bat dator aurreko apartatuetan azaldutako arau-esparruarekin; izan ere, 

hautaketa-prozesu horietako lanpostu batzuek ez dute ezarrita derrigortasun-

datarik, eta, beraz, ez dago zertan egiaztatuta eduki hizkuntza-eskakizuna 

haiek eskuratzen saiatzeko. 

 

2.4. Hori guztia kontuan edukita, Arartekoak bere idazkian adierazten zuen 

ezen, hautaketa-prozeduraren justifikazio juridikoa hobetu zehaztu ezean, 

ondorioztatu zitekeela prozeduran ez zirela bete aipatutako xedapenak, zeren 

eta hizkuntza-eskakizuna egiaztatzeko eskatzen baitzen derrigortasun-data 

ezarrita zuten lanpostuetarako zein derrigortasun-datarik ezarrita ez zuten 

lanpostuetarako. 

 

3. Segurtasun Sailak erantzun gisa bidalitako txostenean honela argudiatu zuen 

deialdia araututakoarekin bat etorriz egin zela: 

 

3.1. Euskal Autonomia Erkidegoko EAEko Poliziaren Legearen 59.3 artikuluan 

ahalmena ematen zaio Polizia eta Larrialdietako Euskal Akademiari lan-poltsak 

eratzeko, akademiak berak antolatutako oinarrizko ikastaro espezifikoak 

gainditu dituztenak barnean hartuta, eta ikastaro horietan sartzeko baldintzak 

zehazteko. 

 

Lege horren 64.1 artikuluan xedatzen denaren arabera, Euskal Autonomia 

Erkidegoko polizia-kidegoetan sartzeko deialdien edukiak egokia izan behar du 

euskaraz eska daitezkeen hizkuntza-gaitasunaren mailetarako eta hizkuntza 

hori jakiteari eman behar zaion baloraziorako, Euskal Funtzio Publikoari 

buruzko uztailaren 6ko 6/1989 Legearen V. tituluan xedatutako 

aurreikuspenekin bat etorriz. 

 

Xedapen horiek erakusten dute administrazioak egiten dituen deialdietako 

hautaketa-prozeduretan aplikatuko diren irizpideak ezar ditzakeela onartuta 

daukan bere burua antolatzeko ahalaz baliatuz, eta kontuan hartuz polizia-

zerbitzuetan bete beharreko lanpostuak eta lanpostu horietan egin beharreko 

lanak. 

 

                                                 
10Ebazpena, 2020ko abenduaren 17koa, Polizia eta Larrialdietako Euskal Akademiako zuzendari nagusiarena, 

Euskal Autonomia Erkidegoko Polizia kidegoetako (Ertzaintza eta Udaltzaingoa) Oinarrizko Eskalako Agente 

kategorian txanda irekian sartzeko hautaketa prozedurarako deialdia egiten duena. 
11 Ebazpena, 2021eko abenduaren 27koa, Polizia eta Larrialdietako Euskal Akademiako zuzendari nagusiarena, 

Euskal Autonomia Erkidegoko Polizia Kidegoetako (Ertzaintza eta Udaltzaingoa) eta Udaltzaingo Zerbitzuetako 

Oinarrizko Eskalako agente kategorian txanda irekiaren bidez sartzeko hautaketa-prozedurarako deialdia egiten 

duena. 

3.2. Euskal Autonomia Erkidegoko Poliziari buruzko Legearen 25.2 artikuluan 

honako hau ezartzen da: “Euskal Autonomia Erkidegoko polizia-kidegoak 

mendean dauzkaten administrazioak ahaleginduko dira euren zerbitzura 

aritzen diren langileak behar bezala gaitzen, gizarte elebidun batean zerbitzua 

eman dezaten; horretarako, behar diren neurriak hartuko dituzte, eta 

sustatuko dute kidego horietan euskara erabil dezaten.” 

 

Ildo horretan, Euskararen erabilera normalizatzeko 10/1982 Oinarrizko 

Legeak, azaroaren 24koak, honako hau adierazten du 14.1 artikuluan: “Lege 

honen 6.garren atalean aitortzen diren eskubideak egiteratu daitezen, herri-

agintariek Euskal Herriko Autonomia-Elkarteko Herri-Arduralaritzari atxikitako 

lanariak arian-arian euskalduntzeko xedezko neurriak hartuko dituzte.” 

 

3.3. Laburbilduta, aipatu diren artikuluak eta Konstituzio Auzitegiaren 

ekainaren 26ko 82/1986 epaia kontuan hartuta, B2 hizkuntza-eskakizuna 

egiaztatu beharra ongi oinarrituta dago, eta ez du inor diskriminatzen. 

 

3.4. Deialdiaren xedea ez da hutsik gelditu diren lanpostuak betetzea, 

sartzeko prozesuetan bezala. Horietan zehatz-mehatz jakiten da zenbat plaza 

bete behar diren udalerri bakoitzean, eta zeintzuek duten ezarrita euskarazko 

hizkuntza-eskakizuna, eta hori funtsezkoa da maila jakineko euskararen 

ezagutza eduki beharra ezartzeko edo ez ezartzeko. 

 

Aitzitik, deialdiaren xedea da lan-poltsa bat sortzea Euskal Autonomia 

Erkidegoko udalerrietan dagoeneko badauden lanpostu hutsen inguruko 

inguruabarrak betetzeko, eta euskararen ezagutza egiaztatuta duten langileak 

prest egotea udalek halako profesionalak aldi baterako eskatzen 

dituztenerako. 

 

Hori funtsezko arrazoia da, eta, gainera, kontuan eduki behar da 

udaltzaingoko agenteen kategorian sartzeko azken deialdian12 udalek 

eskaintzen zituzten 51 plazek euskarazko 2. hizkuntza-eskakizuna eduki 

zutela ezarrita. Horrek ergi erakusten du Euskal Autonomia Erkidegoko 

polizia-kidegoak euskalduntzen ari direla eta bidezkoa dela baldintza hori 

ezartzea hizpide dugun deialdian. 

 

Gainera, udaltzaingoko agenteen kategorian sartzeko deialdian eskainitako 51 

plazek euskarazko 2. hizkuntza-eskakizuna zutenez ezarrita, plaza horiek 

betetzen dituzten bitarteko funtzionarioek euskarazko 2. hizkuntza-eskakizuna 

egiaztatuta edukitzeko probabilitatea altua da, eta hori hautagaiei euskarazko 

B2 titulua edo baliokidea badutela frogatzeko eskatzeko beste arrazoi bat da. 

 

4. Arartekoak espediente honen analisiaren inguruan egindako gogoetek ez dute 

zalantzan jartzen administrazioaren ahalmena hautaketa-prozedurak eratzeko 

bere antolakuntza-ahalez baliatuz, bere jardunaren xede izan behar den 

                                                 
12 2020ko abenduaren 17ko ebazpenaren bidez argitaratutako deialdia, aurrean aipatutakoa. 

zerbitzu publikoaren ezaugarriak eta beharrizanak kontuan hartuz eta aplikatu 

beharreko araudian ezartzen denarekin bat etorriz. 

 

Horren ildotik, argi dago Segurtasun Sailak erantzun gisa bidalitako 

txostenean aipatzen den araudia abiaburua izan behar dela hizpide dugun 

auzia aztertzeko, bai lan-poltsak sortzeko eta arloko berariazko ikastaroak 

egiteko baldintzak ezartzeko ahalari dagokionez, bai deialdietan euskarari 

eman beharreko tratamendua finkatzeko 6/1989 Legea aintzat hartu beharrari 

dagokionez, bai, azken batez, Euskal Autonomia Erkidegoko polizia-

kidegoetako langileen hizkuntza-gaitasuna sustatzeko eta arian-arian 

euskalduntzeko, eta kidego horietan euskararen erabilera sustatzeko neurriak 

ezartzeari dagokionez. 

 

Hala ere, Arartekoaren ustez araudi horren azterketatik ezin dira atera 

administrazio horrek azaltzen dituen ondorioak, hau da, euskarazko B2 

mailako ezagutza egiaztatu behar dela deialdian parte hartzeko. 

 

5. Izan ere, Euskararen erabilera normalizatzeko 10/1982 Oinarrizko Legeak, 

azaroaren 24koak, 14.1 artikuluaren 2. eta 3. apartatuetan gai honen 

tratamendurako kontuan hartu beharreko funtsezko xedapenak ezartzen ditu. 

Gero funtzio publikoari buruzko araudiak eta araudi sektorial batek garatu 

zituen. Hona artikulu horren testua: 
 

“1. Lege honen 6garren atalean aitortzen diren eskubideak egiteratu daitezen, herri-agintariek 

Euskal Herriko Autonomia-Elkarteko Herri-Arduralaritzari atxikitako lanariak arian-arian 

euskalduntzeko xedezko neurriak hartuko dituzte. 

 

2. Herri-agintariek erabakiko dute zein lantokitarako izango den beharrezko bi hizkuntzak 

jakitea. 

 

3. Euskal Herriko Autonomia-Elkartearen lur-eremuango Arduralaritzako gainerako lantokietara 

sartzeko egin daitezen baztertze-indarrezko azterketetan, beste merezimenduen artean 

hizkuntza ofizialen jakintzamaila hartuko da kontutan; horren haztaketa lanbide-maila 

bakoitzerako egingo du Arduralaritzak.” 

 

Beste alde batetik, EAE Poliziaren Legean Euskal Autonomia Erkidegoko 

polizia-kidegoak mendean dauzkaten administrazioei eskatzen zaie 

ahalegintzeko beren zerbitzura aritzen diren langileak behar bezala gaitzen, 

gizarte elebidun batean zerbitzua eman dezaten, eta horretarako behar diren 

neurriak hartzeko eta sustatzeko kidego horietan euskara erabil dezaten (25.2 

artikulua), eta 42.1 artikuluan ezartzen da Euskal Autonomia Erkidegoko 

polizia-kidegoetako hizkuntza-normalizazioa egiteko, kontuan hartuko dela 

Euskal Autonomia Erkidegoko administrazio publikoetako enplegatuei 

aplikatzen zaizkien arauetan xedatutakoa. 

 

Horren ildotik, azpimarratu behar da arlo hau arautzen duen funtzio 

publikoaren araudian (Euskal Funtzio Publikoaren Legea eta hura garatzen 

duen erregelamendua) printzipio, arau eta irizpidez eratutako sistema 

antolatua ezartzen dela, eta ezin dela alde batera utzi hizpide ditugun 

jarduketen analisian, honako gai hauek aipatzen baititu: 
 

 Administrazio publikoetako lanpostuak eskuratzeko eta haietan jarduteko 

eskatzen diren baldintzak aldez aurretik ezartzea lanpostuen zerrendak 

argitaratzen direnean; lanpostuen zerrendan honako hauek zehaztu behar 

dira, gutxienez: hizkuntza-eskakizuna eta, bidezkoa bada, derrigortasun-

data. (Euskal Funtzio Publikoaren 15. eta 97.6 artikuluak, eta Euskal 

Autonomia Erkidegoaren Poliziaren Legearen 38. artikulua polizia-

kidegoetako lanpostuei dagokienez). 
 

 Hizkuntza-eskakizuna aginduzko izaten hasten den egunetik aurrera, 

lanpostua eskuratzeko eta bertan aritzeko betetzeko ezinbestekoa izatea 

hizkuntza-eskakizuna egiaztatzea. (Euskal Funtzio Publikoaren 97.3 

artikulua) 
 

Euskaraz jakitea merezimendua izatea hizkuntza-eskakizuna aginduzkoa ez 

den lanpostuak betetzeko edo haietan ariko diren langileak hautatzeko. 

(Euskal Funtzio Publikoaren 97.2 artikulua) 
 

 Euskal administrazio publikoen zerbitzuan sartzeko hautaketa-probak bete 

beharreko lanpostuei ezarritako hizkuntza-eskakizunetara egokitu behar 

izatea. (Euskal Funtzio Publikoaren 98.1 artikulua) 
 

Hizkuntza-eskakizuna nahitaez egiaztatu behar den lanpostuen deialdietan 

parte hartzeko hizkuntza-eskakizuna egiaztatu behar izatea, eta bestela 

euskaren ezagutza merezimendutzat jotzea. (Euskal Funtzio Publikoaren 

98. artikuluaren 2. eta 4. apartatuak) 

 

6. Deialdiaren hamargarren oinarrian lan-poltsa arautzen da; bertan honela 

ezartzen da zer udalen langile-beharrizanak aseko diren lan-poltsaren bidez: 
 

“Udaltzaingoko Oinarrizko Eskalako bitarteko agenteen lan-poltsa formalki eratu ondoren, 

Udaltzaingoaren Oinarrizko Eskalako agente kategorian txanda irekian sartzeko deialdi 

bateratuetan parte hartu duten edo parte hartu duten toki-korporazioen eskura jarriko da. 

Deialdi horiek Polizia eta Larrialdietako Euskal Akademiak egingo ditu. 

 

Era berean, deialdi bateratu horietan parte hartu ez duten baina Polizia eta Larrialdietako 

Euskal Akademiaren Zuzendaritza Nagusiari horretarako berariazko eskaera egiten dioten eta 

lan-poltsa propiorik ez duten toki-korporazioek ere erabili ahal izango dituzte. Eskaera hori 

Segurtasun Saileko Segurtasuna Koordinatzeko Zuzendaritzaren bidez bideratuko da.” 

 

Beraz, lehenbizi lan-poltsa Udaltzaingoaren Oinarrizko Eskalako agente 

kategorian txanda irekian sartzeko deialdi bateratuetan parte hartu duten toki-

korporazioen eskura jarriko da. Gainerako administrazio publikoek bezala, udal 

horiek ere beren lanpostuen zerrenda onetsi behar dute lanpostuak 

eskuratzeko eta haietan jarduteko eskatzen diren baldintzak ezartzeko; 

horrenbestez, lan-poltsaren bidez aldi baterako lan-beharrizanak beteko 

badira, horrelakoetan ere hizkuntza-eskakizuna zehaztu behar da, eta behar 

denean derrigortasun-data ere bai. 

Eta, aurrean adierazi den bezala, udal horien lanpostuen-zerrendetan badaude 

lanpostu batzuk derrigortasun-datarik gabeko hizkuntza-eskakizuna dutenak, 

eta horregatik lanpostu horiek eskuratzeko eta haietan jarduteko ezin da 

eskatu hizkuntza-eskakizuna egiaztatzeko, eta euskara merezimendu modura 

baloratu behar da. 

 

Izan ere, azken hiru urteetan Udaltzaingoaren Oinarrizko Eskalako agente 

kategorian txanda irekian sartzeko egin diren deialdietan (aurrean aipatu dira) 

guztira 234 plaza eskaini dira Udaltzaingoaren kidego eta zerbitzuetan, eta 

horietatik 199 plazatan hizkuntza-eskakizunak derrigortasun-data eduki du eta 

35 plazatan ez. 

 

Ondorioz, eta Segurtasun Sailak bidalitako txostenean besterik adierazten 

bada ere, udal horiek hizkuntza-eskakizuna egiaztatu beharrik ez dagoen 

lanpostuak aldi batez beteko dituzten langileak beharko dituzte, bai sartzeko 

derrigortasun-datarik gabeko hizkuntza-eskakizuna duten lanpostuak, bai 

lanpostuen zerrendan ezaugarri horiek berak dituzten lanpostuak. 

 

Eta, horrez gainera, kontuan eduki behar da deialdia zabala dela, aukera 

ematen baitzaie hautaketa-prozesuaren emaitzako lan-poltsa erabiltzeko berek 

sortutako lan-poltsarik ez duten udalei, eskatuz gero. Beraz, lan-poltsa erabil 

dezaketen toki-administrazioak ez daude mugatuta: geroz eta gehiago izan 

daitezke. Horrenbestez, lan-poltsa honen bidez bete daitezkeen lanpostuen 

katalogoa aurrean aipatutako sartzeko deialdietan parte hartu duten 

udaletakoak baino gehiago dira, eta ezin da alde batera utzi hasieran lan-

poltsaren xedetzat hartu ez ziren beste toki-administrazio batzuetan hutsik 

dauden lanpostuak (derrigortasun-datarik gabeko hizkuntza-eskakizuna 

dutenak) betetzeko erabiltzeko aukera. 

 

7. Horren ildotik, azpimarratu behar da tratamendua ez dela bera sartzeko 

hautaketa-prozesuetan eta lan-poltsa sortzeko prozeduran. 

 

Hain zuzen ere, aurrean aipatutako sartzeko hiru deialdietan hizkuntza-

eskakizuna egiaztatzeko eskatzen da derrigortasun-data igarota dagoen 

plazetan aritzeko, baina ez da eskatzen derrigortasun-datarik ez duten 

plazetarako, eta horien hautaketa-prozesuan euskararen ezagutza 

merezimendu gisa baloratzen da. 

 

Hala ere, kexa-espediente honetan aztertutako hautaketa-prozesuan ez da 

ildo beretik jo, ezinbestekoa baita maila jakineko euskara-ezagutza 

egiaztatzea denetarako erabiliko den lan-poltsa sortzeko, bai derrigortasun-

data duen hizkuntza-eskakizuna duten lanpostuak betetzeko (horietan 

jarduteko hizkuntza-eskakizuna egiaztatu behar da), bai derrigortasun-datatik 

gabeko hizkuntza-eskakizuna duten lanpostuak (horietan jarduteko ez da 

egiaztatu behar hizkuntza-eskakizuna). 

Erakunde honen iritziz tratamendu-desberdintasun hori ezin da justifikatu 

esanez sartzeko prozeduretan deitu diren plazak ezagunak direla eta, aldiz, 

lan-poltsarekin bateko diren lanpostuak ez daudela finkatuta aldez aurretik; 

izan ere, hori egia bada ere, horrek ez du azaltzen zergatik prozesu-diseinu 

honen ondorioz nahitaez egiaztatu behar den hizkuntza-eskakizun bat, are 

araudiaren arabera horren beharrik ez dagoen lanpostuak eta beharrizanak 

betetzeko ere. 

 

8. Honetara iritsita, lan-poltsak kudeatzeko irizpideak aipatu behar ditugu, labur-

labur, erakunde honen ustez hizkuntza-ezaugarri desberdineko lanpostuak 

betetzeko prozedurak inolako eragozpenik gabe egin baitaitezke araudiaren 

arabera haietan jardun dezaketen pertsona guztiak barnean hartzen dituen 

tresna baten bitartez. 

 

Oro har, lan-poltsa batean sartzen diren pertsonak hura eratzeko egindako 

probetan edo merezimenduen baremazioan lortutako puntuazioaren araberako 

hurrenkeran gelditzen dira. Beste alde batetik, lan-eskaintza poltsako 

pertsonen artean lanpostuan jarduteko eskatzen diren baldintzak betetzen 

dituztenetatik hurrenkeran lehen dagoenari egiten zaio. 

 

Aztertutako deialdian ere horrela egingo da, bederatzigarren eta hamargarren 

oinarrietan honako hau ezartzen baita: 
 

“(…) Udaltzaingoaren Oinarrizko Eskalako lan-poltsa oposizioaren azken kalifikazioan lortutako 

puntuazio-ordenaren arabera ordenatuko da uneoro.” 

 

“Koordinazio eta Segurtasun Zuzendaritzak, lan-poltsaren kudeaketa esleituta duen organoa 

den aldetik, eta toki-korporazioek emandako udaltzaingoko Oinarrizko Eskalako bitarteko 

agenteen beharrak jaso ondoren, lan-poltsaren lehentasun-hurrenkerari jarraituz lanerako prest 

daudenei eskainiko dizkie.” 

 

Irizpide horien arabera, eta kontuan edukita derrigortasun-data duen 

hizkuntza-eskakizuna ezarrita duten lanpostuak hizkuntza-eskakizun hori 

egiaztatuta duten pertsonek bakarrik bete ditzaketela, horrelako lanpostu 

batean aritzeko eskaintza hizkuntza-eskakizuna egiaztatuta duten 

pertsonetarik hurrenkeran goren dagoenari egin behar zaio. Eskatzen den 

hizkuntza-eskakizuna egiaztatuta ez duten pertsonak ezin dira aritu 

lanpostuan, eta, beraz, ezin zaie eskaintza egin, nahiz eta hurrenkeran gorago 

egon hizkuntza-eskakizuna egiaztatuta edukita lanpostuan jardun dezaketen 

beste pertsona batzuk baino. 

 

Bestalde, derrigortasun-datarik gabeko hizkuntza-eskakizuna duten 

lanpostuak hizkuntza-eskakizuna egiaztatu duten pertsonek zein egiaztatuta 

ez dutenek bete ditzakete, eta, horregatik, eskaintzak zerrendako 

hurrenkeraren arabera egiten dira: zerrendako lehen pertsonak hizkuntza-

eskakizuna egiaztatuta badauka, berak beteko du lanpostua, eta egiaztatuta 

ez badauka ere, berari esleitu behar zaio lanpostua, araudian ezarritako 

baldintzak betetzen ditu eta. 

Horrenbestez, hizkuntza-eskakizuna egiaztatuta ez duten pertsonak lan-

poltsan sartuz bermatu egiten da pertsona horiek hizkuntza-eskakizunik 

ezarrita ez duten lanpostuak betetzeko duten eskubidea; jakina, horretarako 

ezinbestekoa da lan-poltsako hurrenkeraren arabera lanpostua berei esleitzea. 

 

Hala ere, kexa-espediente hau eragin duen deialdian ezarritako hautaketa-

prozesuaren konfigurazioak lan-poltsan sartzea eragozten die hizkuntza-

eskakizuna egiaztatuta ez duten pertsonei, eta ondorioz aurrean aipatutako 

eskubidea, aplikatu beharreko araudian oinarritzen dena, hasieratik beretik 

ukatzen zaie denei. 

 

Horregatik, Arartekoak uste du hautaketa-prozesu honetako baldintzek 

bidegabeko murrizketa ezartzen diotela enplegu publikoa ordenamendu 

juridikoan ezartzen denarekin bat etorriz eskuratzeko eskubideari. 

 

Hala ere, hizpide dugun lan-poltsaren bidez beteko diren lanpostuak nolakoak 

diren kontuan edukita, erakunde honen iritziz aurreko apartatuetan aipatutako 

araudiek eratzen duten lege-esparruak aukera ematen die lan-poltsa horretan 

sartzeko hizkuntza-eskakizuna egiaztatuta ez duten pertsonei. 

 

Horregatik guztiagatik, gomendio hau egiten dugu, otsailaren 27ko 3/1985 Legeak 

erakunde hau sortu eta arautzekoak 11 b) artikuluan ezarritakoaren arabera: 

 

 

GOMENDIOA 

 

Polizia eta Larrialdietako Euskal Akademiako zuzendari nagusiaren 2021eko 

uztailaren 19ko ebazpen baten bitartez udaltzaingoko bitarteko agenteen lan-poltsa 

bat sortzeko deitutako hautaketa-prozedura berrikustea ebazpen honetan 

azaldutako gogoetetara eta ondorioetara egokitzeko. 


